
Gwreiddiau 
(Llythyr Paul at y Colosiaid_14)

Dych chi wedi derbyn y Meseia Iesu fel eich Arglwydd, felly daliwch ati i fyw yn ufudd iddo. 7 Cadwch eich gwreiddiau'n ddwfn ynddo, eich bywyd wedi ei adeiladu arno, eich hyder ynddo yn gadarn fel y cawsoch eich dysgu, a’ch bywydau yn gorlifo o ddiolch. (2:6-7)
Dal ati... dal ati... dal ati. Mae Paul yn dal ati i ddweud wrth Gristnogion i ddal ati! Dal ati i beth? Dal ati i....
fyw yn ufudd i Iesu drwy
· gadw’n gwreiddiau'n ddwfn ynddo

· gadw’n bywyd wedi ei adeiladu arno

· gadw’n  hyder ynddo yn gadarn

· gadw’n bywydau’n gorlifo o ddiolch. 

Ar ôl dod i gredu’n Iesu Grist, mae bywydau pobl yn newid. Falle nad ydi pawb yn newid yn allanol cymaint â Paul (o fod yn un oedd eisiau llofruddio pobl Dduw i un oedd yn fodlon marw dros Iesu) ond mae pobl yn newid. Os ydy’r Meseia yn ‘byw ynoch chi’, fel ddwedodd Paul wrth Gristnogion Colosae, mae yna newidiadau yn siwr o ddilyn.
Dydi byw yn ufudd i Iesu ddim yn hawdd! Oherwydd ein bod ni’n naturiol hunanol, ac yn rhoi ein hunain yn gyntaf, mae’n anodd iawn rhoi Iesu’n gyntaf a gwneud beth mae o’n gofyn i ni wneud. 

Beth am esiampl? Caru Cristnogion eraill! Wyt ti’n hawdd i dy garu?

Mae’n siŵr bod dy dad a dy fam yn dy garu di, ond beth am bobl eraill sydd ddim yn perthyn i ti’n naturiol? 

Edrycha ar Gristnogion eraill....hen, ifanc, aeddfed, anaeddfed, uchel eu cloch, tawel fel llygod, diog, gweithgar, diflas, hwyliog......Gan nad oes yr un ohonon ni’n berffaith, a’r rhan fwyaf ohonon ni’n brwydro yn erbyn ein gwendidau, mae’n gallu bod yn waith caled i gyd-addoli a chydweithio hefo Cristnogion eraill weithiau. O lle dyn ni’n cael y nerth i weddïo drostyn nhw, i’w helpu nhw, i fwynhau bod gyda nhw, i wneud ein gorau drostyn nhw ac i’w caru nhw?

Mae’n nerth ni’n dod o Iesu. Mae o’n rhoi i ni bopeth sydd ei angen arnom, dim ond i ni aros y agos ato. Meddylia am blanhigyn â’i wreiddiau yn y pridd – mae’n byw a thyfu am fod ei wreiddiau yn derbyn pob dim da sydd ei angen arno i fyw. 

Mae’r Beibl yn dweud mai Iesu ydy’r ‘garreg sylfaen’ (1 Pedr 2:6). Mae adeilad cryf angen sylfaen gadarn. Os ti’n adeiladu tŷ ar dywod fydd y storm yn ei ddifetha; ond os wnei di adeiladu tŷ ar graig, yna bydd cadernid y sylfaen yn ei gadw rhag syrthio. Ydy Iesu’n sylfaen i dy fywyd di? 
Oes gen ti hyder yn Iesu? Wyt ti’n ei drystio? Mae’r Beibl yn glir nad oes twyll na chelwydd yn agos at Iesu. Os na fedri di drystio ei addewidion o, yna pwy fedri di ei drystio? Mae gobeithio yn Iesu yn obaith sicr, hyderus. Os ydy Iesu’n dweud fod rhywbeth yn mynd i ddigwydd, yna bydd yn digwydd.

Ac i orffen – diolch. Does dim posib anwybyddu afon sydd wedi torri ei glannau a gorlifo! Dylai pobl weld gwahaniaeth yn dy fywyd di – paid â bod yn anniolchgar ac anfodlon a chwynfanllyd. Diolcha am beth sydd gen ti. Ti’n fyw, ac mae’r Meseia yn byw ynot ti!

